
INNGANGUR 

Kennsluefni þetta er unnið sem hluti af lokaverkefni M.Art.Ed. við Listkennsludeild 

Listaháskóla Íslands. Það er ætlað til kennslu á listnámsbrautum framhaldsskóla og 

byggist á texta og verkefnum þar sem rannsókn á umhverfinu er notuð sem 

uppspretta hugmynda í skapandi vinnu. Texti kennsluefnisins fjallar um hugtök 

formfræðinnar og í verkefnunum er unnið með þessi hugtök í samhengi við 

birtingarmynd þeirra í umhverfinu. 

Verkefnin eru sjö talsins þar sem grunnhugtök tvívíðrar og þrívíðrar formfræði; 

punkturinn, línan, flöturinn, þrívíð form og rými eru viðfangsefni í skapandi vinnu. 

Unnið með hugtökin í tengslum við rannsókn nemenda á umhverfinu.  

Gefin er hugmynd að tímaramma fyrir verkefnin ásamt tillögum að efni, 

áhöldum og öðrum hugtökum sem vinna má með. Í öllum verkefnunum er 

fróðleiksmoli, sem hefur þann tilgang að varpa frekara ljósi á hugtakið sem er til 

umfjöllunar. Þar er lögð áhersla á verk eftir íslenska listamenn, hönnuði og arkitekta. 

Val á á þeim og verkum þeirra er þó engan veginn tæmandi og hægt er að bæta við 

þann lista eftir þörfum. 

Rannsókn nemenda á umhverfinu liggur til grundvallar í öllum verkefnunum. 

Nemandi skoðar umhverfið með hliðsjón af hugtökum sem unnið er með í verkefninu 

og skrásetur það sem hann sér með skissum eða tekur ljósmyndir. Unnið er úr því 

efni sem nemandi aflaði sér og verkefnið þróað. Áhersla er lögð á að nemandi haldi 

utan um allt vinnuferli sitt með ljósmyndum, skissum og texta. Framsetning á ferli og 

niðurstöðum er háð aðstöðu og áherslum kennara, en getur t.d. verið í formi 

skissubókar.  

Í aðalnámskrá fyrir framhaldsskóla 2011 eru tilgreindir grunnþættir menntunar 

sem nemandi á að vinna með í námi sínu þvert á námsgreinar. Þetta á við í áföngum 

á listnámsbrautum jafnt sem öðrum brautum framhaldsskólanna. Við mótun 

verkefnanna voru þrír þessara grunnþátta, sköpun, læsi og sjálfbærni, sérstaklega 

hafðir í huga. Verkefnin voru ekki mótuð í kringum grunnþættina heldur speglast 

grunnþættirnir í verkefnunum. Verkefnin eru jafnframt sett fram með hliðsjón af 

þrepaskiptingu lærdómsviðmiða fyrir listgreinar og sjónlistir samkvæmt því sem fram 

kemur á námskrárvef mennta- og menningarmálaráðuneytisins (2015a). 

GRUNNÞÆTTIR MENNTUNAR – sköpun, læsi, sjálfbærni 

Grunnþættir menntunar snúast samkvæmt aðalnámskrá framhaldsskóla 2011 „[...] 

um læsi á samfélag, menningu, umhverfi og náttúru þannig að börn og ungmenni læri 

að byggja sig upp andlega og líkamlega, að bjarga sér í samfélaginu og vinna með 

öðrum. Grunnþættirnir snúast einnig um framtíðarsýn og getu og vilja til að hafa áhrif 

og taka virkan þátt í að viðhalda samfélagi sínu, breyta því og þróa það“ 

(Aðalnámskrá framhaldsskóla 2011: Almennur hluti, 2012, bls. 14). 

GRUNNÞÁTTURINN sköpun 

felst samkvæmt almennum hluta aðalnámskrár framhaldsskóla 2011, í því „[...] að 

móta viðfangsefni og miðla þeim, gera eitthvað nýtt eða öðruvísi en viðkomandi kann 

eða hefur gert áður. Sköpunarferlið stuðlar að frumkvæði, ígrundun og gagnrýnni 

hugsun og er því ekki síður mikilvægt en afrakstur verksins. Forsenda þess að virkja 

og viðhalda sköpunarkrafti nemenda er að skólinn skapi skilyrði þar sem hvatt er til 

frumkvæðis, sjálfstæðis og skapandi hugsunar á sem flestum sviðum“ ( bls. 33). 

Í ritröð sem mennta- og menningarmálaráðuneytið og Námsgagnastofnun hafa 

gefið út fyrir öll skólastig er fjallað um alla grunnþætti menntunar. Í heftinu Sköpun 

kemur fram að hægt sé að líta á ferli sköpunar sem rannsókn þar sem nemandi 

skoðar og ígrundar mismunandi hugmyndir og leiðir í úrvinnslu og setur vinnu sína í 

samhengi með því að ræða hana t.d við.kennara og samnemendur sína. Nemandi 

þjálfast í að nota skynjun sína og skilning á umhverfi og samfélagi í skapandi vinnu. Á 

þann hátt stuðlar nám hans að persónulegum þroska og hann hefur möguleika á að 

vinna með frumkvæði og nýsköpun (Ingibjörg Jóhannsdóttir, Elísabet Indra 

Ragnarsdóttir og Torfi Hjartarson, 2012).  

GRUNNÞÁTTURINN læsi 

leiðir til þess eins og segir í aðalnámskrá fyrir framhaldsskóla 2011, „[...] að hver 

einstaklingur hafi hæfni til að skilja umhverfi sitt og samfélag á gagnrýninn hátt og 

taka þátt í að móta það“ (Aðalnámskrá framhaldsskóla 2011: Almennur hluti, bls. 35). 

Í heftinu Læsi, í ritröðinni um grunnþætti menntunar, kemur fram að skilningur á læsi 

tengist ekki eingöngu merkingu og skilningi orða á blaði. „Læsi snýst um samband 

orðanna við lífið sjálft, það sem við köllum raunveruleikann, og flest það sem við 

tökum okkur fyrir hendur. Það er ansi mikið“ (Stefán Jökulsson, 2012, bls. 6). Læsi í 

sinni víðustu mynd snertir skapandi vinnu nemenda með umhverfið og „[...] þá 

þekkingu og þau samskipti sem gera þeim kleift að hlutast til um umhverfi sitt, til að 

mynda varðandi vöxt og viðgang náttúrunnar og jafnrétti og lýðræði, á þann veg að 

þeir og afkomendur þeirra geti búið við öryggi og velsæld. Læsi í þessum skilningi, 

læsi sem víðtæk samskiptafærni, er því pólitískt og færir ungu fólki verkfæri og vald til 

að beita orðum og öðrum táknum í eigin þágu og samfélags síns og umhverfis“ 

(Stefán Jökulsson, 2012, bls. 57). 

GRUNNÞÁTTURINN sjálfbærni 

fjallar líka um læsi. Í heftinu Sjálfbærni, í ritröðinni um grunnþætti menntunar, er talað 

um að skilgreining á læsi sé víðfemari en áður og mikilvægara að fólk hafi færni í að 

lesa og skilja ýmis tákn og miðlun á efni sem sett er fram á fjölbreyttan hátt. „Kannski 

má segja að læsi sé úrvinnsla á því sem maður sér og skynjar“ (Sigrún Helgadóttir, 

2013, bls. 20). Í verkefnum kennsluefnisins reynir á þessa tegund læsis í rannsókn 

nemandans á umhverfi sínu. Sigrún Helgadóttir segir: „Til að læra að lesa náttúru og 

samfélag þarf fólk að upplifa, skoða og skilja umhverfi sitt. Ólæsi á það mikla 

sköpunarverk er lífshættulegt“ (bls. 21). Sigrún telur mikilvægt að við séum úti í okkar 

nánasta umhverfi og náttúru, því þegar við vinnum með það og komum orðum að því 

sem við sjáum og skynjum þá eflist vitund okkar um það og skilningur. 

Vinna með nærumhverfið verður þannig leið til að auka þekkingu, skilning 

og virðingu gagnvart umhverfinu eins og fram kemur í aðalnámskrá fyrir 

framhaldsskóla 2011. 

LÆRDÓMSVIÐMIÐ NÁMS – þekking, leikni, hæfni 

„Námslok námsbrauta í framhaldsskóla raðast á hæfniþrep. Með röðun á 

hæfniþrep eru dregnar fram mismunandi kröfur um hæfni nemenda að loknu 

námi. Hæfniþrepin mynda þannig ramma um mismunandi kröfur við námslok án 

tillits til þess hvort námið er bóknám, listnám eða starfsnám“ (Aðalnámskrá 

framhaldsskóla 2011. Almennur hluti, bls. 41). 

Lærdómur námsbrautar í listgreinum á fyrsta þrepi á, samkvæmt því sem 

kemur fram á námskrárvef mennta- og menningarmálaráðuneytisins (2015a), að 

einkennast af almennum þáttum þekkingar, leikni og hæfni sem tilheyrir sérsviði 

námsbrautar á meðan lærdómur annars þreps byggist á sértækari þáttum þekkingar, 

leikni og hæfni. 

Við gerð verkefna kennsluefnisins er tekið mið af þrepaskiptingu náms á 

framhaldsskólastigi. Verkefni í tvívíðri formfræði er tengt fyrsta þrepi lærdóms 

námsbrauta þar sem kynnt eru til sögunnar grunnhugtök og aðferðir og verkefni 

þrívíðu formfræðinnar öðru þrepi þar sem unnið er á sértækari hátt með hugtök og 

aðferðir. Þessa skiptingu byggi ég á þeim rökum að skilningur á tvívíðri formfræði sé 

grunnur að skilningi á þrívíðri formfræði þó svo að færa megi rök fyrir því að hægt sé 

að vinna með þrívíða formfræði án þess að hafa farið í gegnum hugtök og hugmyndir 

í tvívíðri formfræði.  

LÆRDÓMSVIÐMIÐ – þekking 

Í lærdómsviðmiðum fyrsta þreps fyrir listgreinar kemur fram að nemandi eigi að búa 

yfir almennri þekkingu á faggrein sinni, geti notað áhöld við hæfi og kunni að hirða 

um þau. Hann hafi orðaforða til að tjá skoðanir sínar og geti miðlað kunnáttu sinni í 

faginu á fjölbreyttan hátt þar sem fram kemur almenn þekking á gildi lista í tengslum 

við menningu, samfélag og efnahag. Í öðru þrepi lærdómsviðmiða í listgreinum á 

þekking nemandans að hafa breikkað, orðaforðinn á t.d. að vera fjölbreyttari og 

nemandi á að geta komið þekkingu sinni til skila með notkun á flokkun og 

samanburði. (Námskrárvefur mennta- og menningarmálaráðuneytisins, 2015a). 

Í lærdómsviðmiðum fyrsta þreps sjónlista kemur fram að nemandi eigi að vera 

fær um að afla sér þekkingar, greina hana og miðla með því að horfa, lesa, skrifa, 

hlusta, ræða um og flokka. Þar er tilgreint sérstaklega að nemandi eigi að hafa 

þekkingu á menningarsögu ásamt klassískum og nútímalegum aðferðum í listsköpun, 

þar sem upplifun, þjálfun, tilraunir og samræður eru tilgreindar sérstaklega. 

Sömuleiðis á nemandi að kunna skil á mismunandi efnum eins og pappír, tré og leir 

og vinna með upplifun, þjálfun, tilraunir og samræður í tengslum við þau. 

Lærdómsviðmið annars þreps í sjónlistum endurspegla áherslur lærdómsviðmiða 

listgreina. Nemandi á að hafa dýpkað þekkingu sína á efni og aðferðum og gera 

tilraunir með óhefðbundin efni. Hann á að hafa bætt við þekkingu sína á íslenskri og 

erlendri menningarsögu þar sem skoðuð er skynjun ólíkra þátta sem eru mikilvægir í 

verkum listamanna og vera fær um að setja eigin verk í samhengi við menningarlegt 

umhverfi (Námskrárvefur mennta- og menningarmálaráðuneytisins, 2015b). 

LÆRDÓMSVIÐMIÐ – leikni 

Í lærdómsviðmiðum fyrsta þreps listgreina kemur fram að nemendur eigi að hafa 

tileinkað sér grunnatriði í tækni og verklagi, skapandi aðferðum og túlkun ásamt 

líkamsbeitingu. Nemendur þurfa að vinna sjálfstætt og skapandi að ákveðnum 

verkefnum í sinni listgrein þar sem kennari er leiðbeinandi í ferlinu. Nemandinn þarf 

að geta rætt um eigin vinnu og verk og fært rök fyrir þeim leiðum sem hann hefur 

ákveðið að fara og miðlað þeim á fjölbreyttan hátt. Samvinna, virðing og 

umburðarlyndi er höfð að leiðarljósi í samskiptum og vinnu verkefna. Á öðru þrepi á 

nemandi að hafa náð góðum tökum á verklegum þáttum og skapandi aðferðum. 

Hann á að sýna sjálfstæði í skipulagningu verkferla í skapandi vinnu, sýna frumkvæði 

og gera sér grein fyrir listrænum styrk sínum. (Námskrárvefur mennta- og 

menningarmálaráðuneytisins, 2015a). 

Í lærdómsviðmiðum leikniþátta fyrsta þreps sjónlista kemur fram að nemandi 

eigi að hafa aflað sér þjálfunar í beitingu aðferða, verkfæra og algengra efna í 

listsköpun og geti miðlað leikni sinni á fjölbreyttan hátt. Hann þarf að finna eigin rödd, 

vinna úr leiðsögn kennara á gagnrýninn hátt, sýna sjálfstæði og átta sig á mikilvægi 

frelsisins í sköpunarferlinu. Skynjun á þáttum eins og formi og hljóði í manngerðu og 

náttúrulegu umhverfi eru tiltekin sérstaklega. Á öðru þrepi á nemandi að geta þróað 

og greint eigin hugmyndir og persónulega sýn og unnið með gagnrýni sem kemur t.d. 

fram í umræðum um eigin verk. (Námskrárvefur mennta- og 

menningarmálaráðuneytisins, 2015b). 

LÆRDÓMSVIÐMIÐ - hæfni 

Í lærdómsviðmiðum 1. þreps listgreina kemur fram að nemandi eigi að geta nýtt þá 

þekkingu og leikni sem hann hefur aflað sér og unnið úr hugmyndum og verkefnum á 

sjálfstæðan hátt og sett í samhengi við menningu og sögu undir leiðsögn kennara. 

Samræður eiga að einkennast af almennri ígrundun og samanburði. Nemandi á líka 

að vera hæfur til þátttöku í opinberum viðburði þar sem hann miðlar verkum sínum. Á 

öðru þrepi á nemandi að eiga gott með að tjá sig á gagnrýninn hátt um eigin verkefni 

þar sem hann hefur sýnt sjálfstæði, innsæi og tilfinningu við útfærslu þess. Hann á að 

geta unnið í hóp sem hefur sameiginlegt markmið í verkefnavinnu og miðlað listgrein 

sinni með öryggi á mismunandi hátt með því til dæmis að standa að sýningu á 

verkefnum sínum (Námskrárvefur mennta- og menningarmálaráðuneytisins, 2015a). 

Í lærdómsviðmiðum sjónlista kemur fram að nemandi eigi að geta aflað, greint 

og miðlað þeirri þekkingu og leikni sem hvert þrep lærdómsviðmiðsins tilgreinir. 

Nemandi á þannig að geta skapað verk með almennum vinnubrögðum undir leiðsögn 

á þann hátt að hann skynji sérstöðu verka sinna. Hann þarf að skynja menningarlegt 

umhverfi og geta sagt frá eigin verkum, en jafnframt hafa getu til að hlusta og virða 

verk annarra ásamt skoðunum þeirra og hugmyndum. Nemandi þarf á öðru þrepi 

sjónlista að hafa skilning á flóknari þáttum sem tengjast náttúrulegu, manngerðu og 

menningarlegu umhverfi svo sem táknum, myndbyggingu, sjónarhornum, litum og 

rými. Hann á að vinna með styrkleika sína og skynja hvar sérstaða hans liggur 

(Námskrárvefur mennta- og menningarmálaráðuneytisins, 2015b). 

KENNSLUFRÆÐILEGAR áherslur námsefnisins 

GRENNDARKENNSLA 

Nærumhverfi nemandans er til skoðunar. Nemandi rannsakar umhverfi sitt og notar 

það sem hugmyndauppsprettu í vinnu sinni. David Sobel (2004) leggur áherslu á að 

snerting og raunveruleg reynsla af heiminum geti bætt námsárangur í 

grenndarkennslu og tenging nemandans við samfélagið verði sterkari. Nemandi læri 

að meta samfélag og umhverfi sem svo leiðir til þess að hann verður virkari 

samfélagsþegn. 

FAGMIÐUÐ LISTKENNSLA  

Horft er til fagmiðaðrar listkennslu (e. discipline-based art education, DBAE) í anda 

Elliots Eisner (2002). Áhersla er á sköpun þar sem unnið er með ýmis verkfæri og 

mismunandi efni í verkefnavinnu. Gagnrýni og umræða þar sem að nemandi lýsir, 

túlkar, metur og veltir fyrir sér listum til að skilningur hans megi aukast er mikilvæg til 

þess að hann geti betur notið lista og verði betur ljós tilgangur þeirra í samfélaginu. 

Listasagan er skoðuð út frá sögulegu, samfélagslegu og menningarlegu samhengi 

ásamt fagurfræði þar sem spurninga er spurt um eðli, merkingu og gildi lista.  

HUGSMÍÐAHYGGJA  

Byggt er á mikilvægi reynslu nemandans í verkefnavinnu. Hér er unnið með reynslu 

sem tengd er við upplifun, túlkun og vinnu með umhverfið. Litið er til Johns Dewey 

(1938/2000) sem taldi mikilvægt að viðfangsefni nemanda þróuðust í takt við reynslu 

hans og hæfileika. Á þann hátt byggðust upp forsendur fyrir því að nemandi vildi 

fræðast og þróa hugmyndir sínar. Í námsumhverfi hugsmíðahyggjunnar er unnið 

með uppbyggingu þekkingar nemandans í samhengi við þá menningu sem hann býr 

við og félagslegt umhverfi. David H. Jonassen og Lucia Rohrer-Murphy (1999) telja 

að námsumhverfi hugsmíðahyggjunnar (e. constructivist learning environment, CLE) 

eigi að vera í samhengi við raunveruleikann. Þar skipti máli að unnið sé með reynslu 

nemenda í verkefnum. Mikilvægt sé að nemendur hafi aðgengi að viðeigandi 

upplýsingum sem nýtist þeim í verkefnavinnunni.  

GAGNRÝNIN KENNSLUFRÆÐI  

Byggt er á samskiptum þar sem nemandi og kennari eiga í samræðum um verkefni 

þannig að nemendur þjálfist í umræðum um og gagnrýni á eigin verk og annarra. 

Vinnan með umhverfið skerpir sýn nemandans á sig sem hluta af samfélaginu sem 

hann hefur möguleika á að taka þátt í að skapa. Kennarinn er mikilvægur því hann 

getur skapað aðstæður þar sem samræður eiga sér stað. Henry Giroux (2009) telur 

að nemendur og kennarar hafi rödd sem mikilvægt sé að þeir noti til að hafa áhrif á 

heiminn. Röddin er sjálfstjáning þar sem persónuleg saga nemandans heyrist og 

upplifun hans og þátttaka í menningu nærsamfélagsins. Gagnrýnin kennslufræði 

skoðar mismunandi leiðir sem kennari getur notað í samskiptum sínum við 

nemendur. Kennarinn verður að vera vakandi yfir því að byggja upp leiðir í 

kennslunni til að nemandi fái rödd í samfélaginu og opna fyrir leiðir til að tengja 

kennsluna við sögu og aðrar auðlindir sem nærsamfélagið hefur upp á að bjóða 

(Giroux, 2009). 

LAUSNALEITARNÁM 

Fyrri þekking nemenda er virkjuð í verkefnum þar sem þeir safna upplýsingum um 

viðfangsefni, greina í hverju það felst, hvaða lausnir eru mögulegar og hvaða lausn er 

best. Kostir og gallar eru skoðaðir. Nemendur móta og setja fram hvað þeir vita, 

hvernig þeir vita það og hvers vegna vitneskjan er mikilvæg og ígrunda í sameiningu 

hvað þeir hafi lært. Þeir læra ákveðið vinnulag sem leiðir til þess að þeir eiga 

auðveldara með að stýra eigin vinnu og finna lausnir. Kennarinn er verkstjóri. Hann er 

ekki sá sem hefur stjórn á því hvað og hvernig nemandi lærir heldur er hann 

þátttakandi í miðlun upplýsinga. Hann er greinandi, hlustar á sjónarhorn nemanda og 

hjálpar honum að byggja upp nýja þekkingu, móta hugsun sína og spyrja sig 

spurninga (Torp og Sage, 1998).  

um FORMFRÆÐI 

Hægt er að líkja formfræði við stafrófið í lestri. Í lestrinum má hugsa sér að umgjörðin 

sé bókin og hugmyndir og söguþráður verði til þegar stöfum stafrófsins er raðað 

saman í orð og orðin eru sett saman í frásögn. Verkefni þeirra sem lesa bókina er að 

skilja hvað fjallað er um og geta unnið með þann skilning á einhvern hátt. Umgjörð 

formfræðinnar er veruleikinn sem við lifum í, umhverfið og hugmyndaheimurinn. 

Þegar við röðum saman ólíkum einingum og hugmyndum þá höfum við mótandi áhrif 

á umhverfi okkar á sama hátt og bókin hefur áhrif á lesandann.  

Í formfræði er hægt að skoða hugtök sem einkenna umhverfi okkar og eru 

sýnileg og hugtök sem ekki eru sýnileg og eingöngu hugmyndafræðileg. Þessi hugtök 

geta þó haft mikil áhrif á það sem við sjáum. 

Wucius Wong gaf út bókina Principles of form and design árið 1993. Hann 

greinir formfræðina niður í fjóra þætti: hugmyndafræðilega þætti, sjónræna þætti, 

venslaþætti og hagnýta þætti. Í flokknum hugmyndafræðilegir þættir er punkturinn (e. 

point), línan (e. line), flöturinn (e. plane) og umfangið (e. volume). Sjónrænu þættirnir 

eru lögun, stærð, litur og áferð. Venslaþættirnir eru stefna, staðsetning, rými og 

þyngdarafl. Hagnýting þáttanna tengist framsetningu þeirra, merkingu og notagildi. 

Formið sjálft birtist svo sem lögun, stærð, litur og áferð (Wong, 1993). Þessi 

skilgreining Wongs var höfð í huga við gerð kennsluefnisins. 

Í verkefnum kennsluefnisins verður sjónum beint að hugmyndafræðilegum 

þáttum formfræðinnar: punktinum, línunni og fletinum, þrívíðum formum og 

venslaþættinum rými. Aðrir venslaþættir ásamt sjónrænu þáttunum koma inn í 

verkefnavinnuna sem hluti af vinnuferli hvers verkefnis. Fleiri en ein leið er fær við 

úrvinnslu verkefnanna og því verður að skoða hvert þeirra sem hugmynd að leið sem 

hægt er að fara, því leiðirnar geta verið mun fleiri. 

RANNSÓKN á umhverfinu 

Í rannsóknarferðum skoða nemendur nærumhverfi sitt í tengslum við grunnhugtök 

formfræðinnar og nýta efnivið þaðan sem hugmyndauppsprettu í verkefnavinnu. Þeir 

nota skynjun sína og skilning á umhverfinu og samfélagi í skapandi vinnu (Ingibjörg 

Jóhannsdóttir o.fl., 2012). Reynt er í verkefnum kennsluefnisins að setja formfræðina 

í samhengi við umhverfið þannig að nemendur tengi viðfangsefnin við það. 

Rannsóknarleiðangrar nemenda eru hugsaðir sem stuttar ferðir (30–60 mínútur) sem 

þeir fara í nærumhverfi sínu. Nærumhverfi er þó teygjanlegt hugtak. Það getur verið 

t.d. heimilið, nágrenni heimilisins, skólinn, nágrenni hans, hverfið, borgin eða landið. 

Radíusinn getur verið misstór. Nemandi staðsetur sig í hverju tilfelli fyrir sig og 

afmarkar umhverfið sem er til umfjöllunar.  

Æskilegt er að búið sé að skilgreina hvaða hugtak nemendur eiga að skoða í 

umhverfinu og kynna verkefni áður en lagt er af stað í rannsóknarleiðangra. 

Nemendur geta í þessum ferðum tekið ljósmyndir til skrásetningar, teiknað í 

skissubækur eða tekið með sér efnivið úr umhverfinu sem þeir finna á leið sinni. Þeir 

geta farið í litlum hópum, allir saman eða sem einstaklingar. Einnig er hægt að 

skipuleggja þessar ferðir sem heimaverkefni. Gott er að ræða um hvað nemendum 

finnst vera nærumhverfi og búa til afmörkun á svæði sem skoðað er í hvert sinn. 

Hentugt getur verið að nota kort til þess. Hengja má kort upp í skólastofunni af 

svæðum sem unnið er með eða búa til kort af svæðinu og merkja inn á þau 

áhugaverð atriði sem koma upp í ferlinu. Það gefur færi á umræðum um reynslu og 

upplifun nemenda á svæðinu, hægt er að skoða þau og greina hvar er t.d. að finna 

græn svæði, íbúabyggð, náttúru o.s.frv.  

að SPYRJA SIG SPURNINGA í vinnuferlinu 

Verkefni kennsluefnisins byggja á því að nemandi spyrji sig spurninga í vinnuferlinu 

sem leið til að greina eigin hugmyndir og aðferðir.  

hvað? 

Hvað er verið að skoða? Hvað fann ég?  

hvernig? 

Hvernig vinn ég úr því sem ég skoðaði? Hvernig framkvæmi ég verkefnið? 

hvers vegna? 

Hvers vegna valdi ég þá leið sem ég fór? 

í hvaða samhengi? 

Að hvaða niðurstöðu komst ég og í hvaða samhengi er hún?  

SKISSUBÓKIN 

Skissubókin heldur utanum ólíka þætti í vinnuferli verkefnis. Í hana setur nemandi 

texta, skissur og ljósmyndir þar sem fram koma vangaveltur um viðfangsefni hvers 

verkefnis. Skrásetning í skissubókina er persónuleg en á um leið að gefa 

heildarmynd af verkefninu sem getur nýst nemanda í kynningu og umræðum um 

eigin verkefni.  

PUNKTURINN 

Listamaðurinn Kristján Guðmundsson gerði bókverkið Punktar/Periods árið 1972 þar 

sem hann velur punkta úr ljóðum Halldórs Laxness og stækkar þá upp. Þegar 

punktarnir eru stækkaðir upp birtist lögun þeirra og í stað hringlaga punkta sjáum við 

fleti sem eru óreglulegir í laginu (Sarpur, e.d.a). 

Í hugum okkar er punkturinn hringlaga, en ef punkturinn er skoðaður sem 

fyrsta snerting teikniverkfærisins við blaðið þá mótast lögun punktsins eftir 

teikniverkfærinu sem notað er, efninu og því hvernig snertingin er. Wucius Wong 

(1993) talar um punktinn sem lítið form sem er tiltölulega einfalt í laginu. Stærð er þó 

afstæð og alltaf háð samhengi. „Punktur gefur til kynna staðsetningu. Hann hefur 

hvorki lengd né breidd. Hann tekur ekki yfir neitt rými. Hann er upphaf og endir 

línunnar og er þar sem tvær línur mætast eða skerast.“1  

Í daglegu lífi birtist punkturinn okkur í mismunandi samhengi. Í hnitakerfi 

stærðfræðinnar notum við hann t.d. sem tákn um staðsetningu og í ritun sem punkt 

yfir i–ið. Við lok hverrar setningar er punktur og ný setning hefst í framhaldi punktsins 

sem lokaði fyrri setningu. Punkturinn er þannig við upphaf og lok setninga, staður þar 

sem staldrað er við áður en áfram er haldið.  

Í Íslenskri orðabók (4. útg.), sem gefin var út af bókaútgáfunni Eddu árið 2007, 

er punkturinn í fyrsta lagi greinarmerki en hann er líka: „depill notað[ur] t.d. í niðurlagi 

málsgreina og á eftir skammstöfunum og raðtölum sem skrifaðar eru með tölustöfum 

(arabískum)“ (Mörður Árnason, 2007, bls. 765).  

Í óhlutbundinni vinnu með punktinn í sjónlistum er hægt að setja hann í annað 

og víðara samhengi en í orðabókinni eða daglega lífinu. Hann er hugmyndafræðilegt 

fyrirbrigði sem tekur á sig formræna ásýnd í ákveðnum ramma eða umhverfi. 

Punkturinn getur staðið einn og sér, en hann getur líka staðið með öðrum punktum í 

óskipulagðri eða skipulagðri heild. Röð punkta sem eru samtengdir getur þannig 

myndað línu sem tekur á sig ýmsar myndir. 

  

                                                                 
1 „A point indicates position. It has no length or breadth. It does not occupy any area of space. It is the beginning and end of a 

line, and is where two lines meet or intersect“ (Wong, 1993, bls. 42). 

VANGAVELTUR og spurningar  

 Hvað er punktur? 

 Hvað greinir punktinn frá hringnum? 

 Hvar og hvernig notum við punkta? 

 Hvernig er notkun orðsins punktur í tungumálinu og í hvaða samhengi? 

 Hvar sjáum við punkta umhverfinu? 

 Hvernig er hugtakið punktur notað í tengslum við umhverfið? 

VERKEFNI I – punkturinn 

 

 

 

 

 

GRUNNÞÆTTIR  

sköpun - unnar eru tilraunir þar sem efni og aðferðir eru notaðar í skapandi 

verkefnavinnu með punktinn 

læsi – læsi nemanda á umhverfi sitt eykst með því að hann rannsakar það með 

punktinn í huga 

sjálfbærni - nemandi vinnur með nærumhverfi sitt, kynnist því og fjallar um það út frá 

punktinum og sér hvernig nýta má efnivið í umhverfinu til að búa til eigin verkfæri fyrir 

verkefnavinnunna 

HÆFNIÞREP   

Nám á 1. þrepi  

LÆRDÓMSVIÐMIÐ – þekking, leikni, hæfni 

Að nemandi: 

 þekki og skilji hugtakið punktur 

 þekki hvernig nota má efnivið úr umhverfinu til að gera verkfæri sem nota má 

í skapandi vinnu og tilraunum með punktinn 

 hafi öðlast leikni í því að skapa verk með leiðsögn þar sem beitt er 

tilraunakenndum og persónulegum vinnubrögðum 

 geti sagt frá verkum sínum og vinnuaðferðum og tengt við punktinn, 

umhverfið og verk listamanna, hönnuða eða arkitekta í samræðu sem byggist 

á virðingu fyrir ólíkum skoðunum og hugmyndum  

ÁÆTLAÐUR TÍMI - 10 kennslustundir 

Kynning á hugtökum og verkefni – 1 kennslustund 

Rannsóknarleiðangur – 1 kennslustund 

Gerð verkfæra – 1 kennslustund 

Verkefnavinna – 3 kennslustundir 

Frágangur og uppsetning verkefna – 1 kennslustund 

Kynning og umræður – 1 kennslustund 

Frágangur skissubókar – 2 kennslustundir 

TILLAGA AÐ EFNUM OG ÁHÖLDUM 

Myndavél, skissubók, penslar, pappír, teikniblek, fundið efni til að búa til pensla, 

límband, ljósaborð, prentari, ljósritunarvél. 

HUGTÖK 

Andstæð hugtök, svo sem: margir – fáir, þéttleiki – dreifing, stórt – lítið, reglulegt – 

óreglulegt. 

 

RANNSÓKNARLEIÐANGUR – tenging við umhverfið  

 Svæði skoðað í nágrenni heimilis eða skóla. Nemandi leitar uppi fyrirbrigði í 

umhverfinu sem honum finnst tengjast punktum og öðrum hugtökum sem 

vinna á með. Myndavél og skissur eru notaðar til skrásetningar. 

 Nemendur leita jafnframt að efni eins og t.d. trjágreinum og stráum sem geta 

hentað til að útbúa pensla eða verkfæri fyrir verkefnavinnu með punktinn.  

ÚRVINNSLA  

 Verkfæri útbúin sem nota má til að gera punkta.  

 Í verkefnavinnunni er unnið með ljósmyndir sem nemandi hefur tekið í 

rannsóknarleiðangri sínum. Ljósmyndirnar eru notaðar sem 

hugmyndauppspretta fyrir myndbyggingu og úrvinnslu á notkun hugtaka sem 

verkefninu tilheyra. Hægt er að nota ramma (e. viewfinder) til að finna 

myndbyggingu sem samræmist ofangreindum hugtökum. 

 Myndverkin eru gerð með t.d. pappír, teiknibleki eða akrýllit og verkfærum sem 

nemandi hefur búið til. Gott er að huga að því að punkturinn er fyrsta snerting 

teikniáhaldsins við blaðið. Ferli verkefnisins felst í tilraunum með efni, 

myndbyggingu og aðferðir sem geta leitt til fjölbreyttra niðurstaðna.  

 Verkefni eru hengd upp og ljósmynduð. 

 Verkefni eru rædd og sett í samhengi. 

AÐRAR HUGMYNDIR 

Einnig má nota hefðbundna pensla við verkefnavinnuna eða önnur áhöld sem til eru 

og henta. 

UMRÆÐUR OG GAGNRÝNI - hugmyndir að spurningum og umræðuefnum 

 Hvar eru punktar í umhverfinu? 

 Hvaða staður í nágrenninu var viðfangsefni í rannsókninni á umhverfinu? 

 Hafa orðin staður og punktur á einhvern hátt svipaða merkingu? 

 Var einhver samhljómur á milli hugtakanna sem unnið var með í 

verkefnavinnunni og ljósmyndanna sem nemendur tóku? 

 Hvernig gæti svona vinna nýst í öðru samhengi? 

FRÓÐLEIKSMOLINN 

Kristján Guðmundsson. Punktar/Periods frá árinu 1972. Nýlistasafnið. Reykjavík 

http://www.sarpur.is/Adfang.aspx?AdfangID=1416067 

  

http://www.sarpur.is/Adfang.aspx?AdfangID=1416067

LÍNAN 

Þegar við teiknum Óla prik gerum við tvo punkta sem ígildi augna. Komman myndar 

nefið og strikið munninn. Nefið er lóðrétt lína á meðan munnurinn er lárétt strik eða 

bogið, eftir því í hvernig skapi Óli er þá stundina. Við getum því sagt að lína munnsins 

lýsi tilfinningum Óla. Með línunni getum við sýnt tilfinningar (Ocvirk, Stinson, Wigg, 

Bone og Cayton, 2002). 

Línan hefur aðra ásýnd en punkturinn. Hún getur verið löng og mjó, stutt og 

breið, bogin, brotin, kræklótt o.s.frv. Wong lýsir línunni sem mjög mjóu formi sem 

hefur nokkuð mikla lengd. Almennt séð er hún þó mjög grönn og þekkist vegna 

sterkra andstæðna milli lengdar og breiddar (Wong, 1993). 

Með línunni er hægt að brúa bil milli tveggja punkta. Hægt er að gefa henni 

mismikinn styrk með því að hafa hana ýmist breiða eða mjóa. Stundum er hún löng 

og stundum er hún stutt. Að lokum má svo tengja línur saman þannig að endar þeirra 

mætist og þá erum við komin með fleti með fjölbreytta lögun. 

Línan er, eins og punkturinn, hugtak sem við notum yfirleitt án hugleiðinga um 

víðara samhengi. Listamaðurinn Kristján Guðmundsson vinnur með línuna í verkinu 

Tært útsýni ofan við svart málverk frá árinu 1999 (Dagný Heiðdal, Halldór B. 

Runólfsson og Laufey Helgadóttir, 2011). Verkið er byggt upp af þremur svörtum 

línum og þremur „tærum“ eða hvítum línum. Ef við reynum að skilgreina verkið út frá 

titli þess, þá má segja að svörtu línurnar standi fyrir jörðina en hvítu línurnar standi 

fyrir útsýnið. Hvítu línurnar hafa svartar útlínur og því hægt að færa rök fyrir því að 

um fleti sé að ræða, en með vísun í Wong (1993) sem lýsti línunni sem mjóu formi 

sem þekkist vegna andstæðunnar milli lengdar og breiddar, þá má til sanns vegar 

færa að þetta sé lína. Mörkin milli línu og flatar geta þannig verið óljós á stundum. 

VANGAVELTUR og spurningar 

 Hvað er lína? 

 Hvernig getum við teiknað línu? 

 Hvernig getum við notað línuna til að sýna tilfinningar? 

 Hvernig notum við orðið lína í daglegu tali og í hvaða samhengi? 

 Hvar sjáum við línur í umhverfinu?  

VERKEFNI II – línan 

 

 

 

 

 

GRUNNÞÆTTIR 

sköpun - unnið er á skapandi hátt með tengsl hljóðs í umhverfinu og línu 

læsi - nemandi rannsakar umhverfið út frá hljóðum og verður læsari á áhrif þeirra á 

umhverfið ásamt möguleikum línunnar til túlkunar á hljóðum 

sjálfbærni - nemandi vinnur með nærumhverfi sitt og rannsakar það út frá hljóðum 

þannig að hann geti betur gert sér grein fyrir áhrifum þeirra á okkur 

HÆFNIÞREP 

Nám á 1. þrepi  

LÆRDÓMSVIÐMIÐ – þekking, leikni, hæfni 

Að nemandi: 

 þekki og skilji hugtakið lína 

 þekki hvernig vinna má með hljóð úr umhverfinu í skapandi verkefnavinnu 

með línuna sem tjáningarmiðil 

 hafi öðlast leikni í beitingu mismunandi aðferða í vinnu sinni þar sem hann 

gerir tilraunir með og túlkar tengsl hljóðs og línu í verkefnavinnu  

 hafi öðlast leikni í að skapa verk með leiðsögn þar sem beitt er 

tilraunakenndum og persónulegum vinnubrögðum 

  geti tekið þátt í samræðu þar sem fjallað er um tengsl verkefnanna við hljóð 

og línu, umhverfi og verk listamanna, hönnuða eða arkitekta sem byggir á 

virðingu fyrir ólíkum skoðunum og hugmyndum 

ÁÆTLAÐUR TÍMI – 10 kennslustundir 

Kynning á hugtökum og verkefni – 1 kennslustund 

Rannsóknarleiðangur – 1 kennslustund 

Verkefnavinna – 4 kennslustundir 

Frágangur og uppsetning verkefna – 1 kennslustund  

Kynning og umræður –1 kennslustund 

Frágangur skissubókar – 2 kennslustundir 

TILLAGA AÐ EFNUM OG ÁHÖLDUM  

Myndavél, tæki til að taka upp hljóð eins og t.d. sími, skissubók, ýmis teikniáhöld, 

penslar, pappír, teikniblek, fundið efni til að búa til pensla. 

HUGTÖK  

Fínt, gróft, viðkvæmt, sterkt, beint, bogið, hvasst, breitt, mjótt, stutt, langt. 

 

RANNSÓKNARLEIÐANGUR – tenging við umhverfið  

 Unnið er með hljóð í umhverfinu og línuna.  

 Tekin eru upp hljóð inni á heimilinu, í nágrenni heimilis, í skólanum eða 

nágrenni hans. Þetta geta verið umferðarhljóð, hljóð í veðrinu, vélarhljóð, 

raddir, fuglasöngur, samræður o.s.frv. Gott er að hafa upptöku af nokkrum 

mismunandi hljóðum. 

 Það getur hentað í þessu verkefni að nemendur fari í litlum hópum í 

rannsóknarferðir og vinni saman að upptökum á hljóðum. 

ÚRVINNSLA  

 Í úrvinnslunni eru skoðuð tengsl hljóðs og línu. Kannað er á hvern hátt við 

getum túlkað mismunandi hljóð með línu. Eru línur sem við notum til að túlka 

fuglasöng eins og línur sem við notum til að túlka vélarhljóð. Nemendur skoða 

hvernig áhöld þeir telji henta til að vinna línuna. Eru það penslar, kol, blýantar 

eða eitthvað annað? Nemandi velur hvaða verkfæri hentar svo hann megi 

finna „eigin rödd“ í vinnu sinni.  

 Gerðar eru tilraunir þar sem hljóð er túlkað með línu. Gott er að vinna margar 

tilraunir fremur en fáar og velja úr síðar í ferlinu. Áhugavert getur verið að 

nemendur vinni með sama hljóð á sama tíma í verkefnavinnunni þannig að 

hægt sé að skoða og bera saman niðurstöður.  

 Verkefni eru hengd upp og ljósmynduð. 

 Verkefni eru rædd og sett í samhengi. 

AÐRAR HUGMYNDIR  

Líka er hægt að skoða hvernig línur birtast í umhverfinu, t.d. fjallslínur, línur í 

landslagi, borgarumhverfi, sprungur í jarðvegi, gangstétt o.s.frv. Ljósmyndin er 

þá notuð til skrásetningar og höfð sem fyrirmynd eða hugmyndauppspretta við 

úrvinnslu verkefnis. 

UMRÆÐUR OG GAGNRÝNI – hugmyndir að spurningum og umræðuefnum 

 Er samræmi milli túlkunar nemenda á sömu hljóðum með línunni ? 

 Hvaða hljóð tengjum við fínlegum línum? 

 Hvaða hljóð tengjum við breiðum eða grófum línum? 

 Er hægt að skoða túlkun á línum og tilfinningum á sambærilegan hátt og 

túlkun á hljóðum og línum? 

 Hafa mismunandi hljóð áhrif á líðan okkar eða tilfinningar? 

FRÓÐLEIKSMOLINN 

Kristján Guðmundsson. Tært útsýni ofan við svart málverk frá árinu 1999. Listasafn 

Íslands. Reykjavík. 

http://vefir.nams.is/isllistvefur/listaverk/7386.htm 

Ólafur Elíasson. Pedestrian vibes study frá árinu 2004. 

http://olafureliasson.net/archive/artwork/WEK100840/pedestrian-vibes-study 

Flöturinn 

Þegar hringur hefur verið dreginn umhverfis punktana, kommuna og strikið á Óla priki 

fá þessi tákn merkingu. Þau eru komin í samhengi. Andlit Óla birtist okkur. 

Hringformið er ramminn sem afmarkar táknin og gefur þeim merkingu. Punkturinn er 

ekki lengur bara punktur, heldur auga, komman nef og strikið munnur. Hálsinn mótast 

með tengilínum milli andlits og búks. Tveir hringir tengjast, andlit og búkur. Óli prik 

fær svo hendur og fætur, ferhyrndan hatt og hár og er tilbúinn í slaginn.  

Hringurinn ásamt ferhyrningnum og þríhyrningnum eru þau form sem kölluð 

eru grunnform. Tvívíð form sem hvorki eru skilgreind sem punktar né línur getum við 

kallað fleti. Flötur myndast þegar línur eru tengdar saman og mynda þannig 

hornpunkta flatarins. Gerð línanna og sambandið þeirra á milli ákveður lögun hans. Í 

þrívídd fær svo formið umfang. Samkvæmt flokkun Wongs geta fletir verið 

geómetrískir, lífrænir, rétthyrndir, óreglulegir, handteiknaðir og tilviljanakenndir 

(Wong, 1993).  

Bruno Munari (2008) fjallar um ferhyrninginn og hringinn í bókinni Design as 

Art. Þar kemur fram að á meðan við tengjum ferhyrninginn manninum og 

manngerðum hlutum þá tengist hringurinn Guði. „Í fornum texta segir að Guð sé 

hringur, miðja hans sé alls staðar og ummál hans hvergi.“ 2  

Ferhyrningurinn hefur í gegnum tíðina verið tengdur umgjörð utan um eitthvað, 

hús eða þorp. Hann birtist oft í grunnmyndum bygginga og gefur marga möguleika á 

uppröðun sem byggingareining og sem grunnur að skreyti. Hann getur verið 

stöðugur, kraftmikill og í jafnvægi, allt eftir samhengi. Ef ferhyrningurinn er skorinn 

horna á milli má breyta honum í þríhyrning. Í kínversku máltæki segir svo að 

óendanleikinn sé ferningur án horna (Munari, 2008). 

Stærðfræðingar hugsa um hringinn sem marghyrning sem hefur óendanlega 

margar hliðar (Munari, 2008). Hringurinn birtist okkur víða. Sólin og tunglið eru 

hringlaga og í náttúrunni má víða sjá hringlaga form, t.d. tjarnir. Við höfum flest okkar 

staðið við sjó, vatn eða tjörn, kastað steini út í og fylgst með hringjunum sem 

myndast.  

                                                                 
2 „An ancient text says that God is a circle whose centre is everywhere and whose circumference nowhere“ (Munari, 2008, bls. 
196). 

Í bókverkinu Circles frá árinu 1972 vinnur Kristján Guðmundsson einmitt með 

þetta. Þar eru ljósmyndir af hringjum sem mynduðust á yfirborði vatns. Pappírinn sem 

ljósmyndirnar voru prentaðar á var vigtaður. Steini, af sömu þyngd og pappírinn, var 

kastað á vatnsyfirborð. Við það mynduðust hringir sem ljósmyndaðir voru (Sarpur, 

e.d.b). Aðferðir Kristjáns við gerð bókarinnar lýsa því vel hvernig listamaðurinn gerir 

hugmyndafræðilegan hring sýnilegan. Hann notar þyngd pappírsins sem lóð sem 

stýrir stærð og styrk hringformanna sem birtast á vatninu. Hugmyndafræðilegar 

skilgreiningar á tvívíðum formum verða þannig sýnilegar áhorfandanum.  

VANGAVELTUR og spurningar? 

 Hvað er flötur? 

 Hvernig eru tengsl flatarins við punktinn og línuna? 

 Hvar sjáum við helst fleti í umhverfinu? 

 Hvernig geta fletir verið í laginu? 

 Hefur mismunandi lögun flata einhverja táknræna vísun í menningu okkar eða 

fyrir okkur persónulega?  

Verkefni III – flöturinn 

 

 

 

 

 

GRUNNÞÆTTIR 

sköpun - unnið er á skapandi hátt með fleti í umhverfinu sem byggjast á 

grunnformum, þar sem nemendi fylgist með og gerir tilraunir í verkefnavinnu til að 

túlka á myndrænan hátt breytingar sem verða á umhverfi yfir ákveðinn tíma 

læsi - nemandi les úr umhverfinu hvar fleti er að finna sem byggjast á grunnformum 

og skoðar breytingar sem verða á umhverfinu yfir ákveðinn tíma  

sjálfbærni - nemandi fylgist með nærumhverfi sínu og breytingum á því og eflir þannig 

skynjun sína og skilning á umhverfinu 

HÆFNIÞREP 

Nám á 1. þrepi  

LÆRDÓMSVIÐMIÐ – þekking, leikni, hæfni 

Að nemandi: 

 þekki og skilji hugtakið flötur 

 sé meðvitaður um hvernig vinna má með tímann á myndrænan hátt 

 geti sýnt leikni í beitingu aðferða sem fela í sér tilraunir með hugtök í 

verkefnavinnu með flötinn og tímann 

 sé fær um að skapa verk með leiðsögn þar sem beitt er tilraunakenndum og 

persónulegum vinnubrögðum 

 geti tekið þátt í samræðu þar sem fjallað er um verkefni og vinnuaðferðir og 

tengingu þeirra við tímahugtakið, breytingar í umhverfinu og fleti  

 geti sagt frá verkum sínum og sett í samhengi við verk listamanna, hönnuða 

eða arkitekta í umræðu sem byggist á virðingu fyrir ólíkum skoðunum og 

hugmyndum  

ÁÆTLAÐUR TÍMI – 10 kennslustundir 

Kynning á hugtökum og verkefni – 1 kennslustund 

Rannsóknarleiðangur – 1 kennslustund 

Verkefnavinna – 4 kennslustundir 

Frágangur og uppsetning verkefna – 1 kennslustund 

Kynning og umræður – 1 kennslustund 

Frágangur skissubókar – 2 kennslustundir 

TILLAGA AÐ EFNUM OG ÁHÖLDUM 

Myndavél, skissubók, teikniáhöld, penslar, gagnsær pappír, pappír, teikniblek, 

ljósaborð, prentari, ljósritunarvél. 

HUGTÖK  

Augnablik, tími, skörun, regla, frávik frá reglu, ferhyrningur, þríhyrningur, hringur, 

einföldun, marglaga, línulegt, endurtekning. 

 

RANNSÓKNARLEIÐANGUR – tenging við umhverfið  

 Unnið er með fleti sem byggjast á grunnformunum, tímann og birtingarmynd 

breytinga í umhverfinu. Nemendur velja sér ákveðinn stað og fylgjast með 

honum í ákveðinn tíma.  

 Teknar eru myndir til að skrásetja breytingar sem verða á tímabilinu. Þessi 

staður getur t.d. verið skrifborð nemandans, bílastæði, eldhúsvaskurinn, 

fólksfjöldi í verslunarmiðstöðinni o.s.frv. Hægt er að fylgjast með staðnum í 

lengri eða skemmri tíma. Skoða verður hvert viðfangsefni fyrir sig.  

 Mælt er með því að taka myndir af viðfangsefninu ofan frá. Þá er auðveldara 

að sjá hvernig fletir sem byggja á grunnformum birtast í ljósmyndunum.  

ÚRVINNSLA 

 Nemendur prenta út ljósmyndir og gera tilraunir með einföldun á formum sem 

á þeim birtast og draga á þann hátt  fram fleti sem tengja má við grunnformin. 

Hægt er að gera þetta t.d. með því að draga upp útlínur flatanna á gagnsæjan 

pappír svo að eftir standi abstrakt form í stað þekkjanlegra hluta. 

 Nemandi skoðar á hvern hátt hann getur unnið með þær breytingar sem birtast 

á ljósmyndunum í mynd þar sem tíminn er á einhvern hátt fangaður. 

Niðurstaðan getur verið myndröð sem sett er fram línulega eða myndir sem 

skarast á einhvern hátt. 

 Spurningin sem nemandi stendur frammi fyrir er hvernig hann getur fangað 

tímann í formfræðilegri útfærslu á viðfangsefninu. Fjöldi ljósmynda sem 

notaðar eru og útfærsla verkefnis er háð vali hvers nemanda. Hægt er að þróa 

mismunandi niðurstöður út frá þeim hugtökum sem sett voru fram hér að ofan.  

 Þróa má útfærslu hugmyndarinnar og vinna hana t.d. með svörtu bleki eða 

útlínupenna, litum, sem klippimynd o.s.frv.  

 Hér er vinnuferli nemanda mikilvægt og gott að leggja áherslu á það ásamt 

niðurstöðu þegar verk eru sett upp til umræðu og gagnrýni. 

 Verkefni eru hengd upp og ljósmynduð. 

 Verkefni eru rædd og sett í samhengi. 

AÐRAR HUGMYNDIR 

 Vinna má með ljósmyndir sem til eru frá mismunandi tíma af sama umhverfi. 

Hægt er að einfalda myndirnar þar sem áhersla er lögð á að draga fram 

ákveðna fleti. Þegar þær eru lagðar saman kemur í ljós skörun sem getur birt 

okkur breytingar sem orðið hafa í umhverfinu í gegnum tíðina. 

UMRÆÐUR OG GAGNRÝNI – hugmyndir að spurningum og umræðuefnum 

 Hvernig er hægt að fanga tímann í myndrænni útfærslu? 

 Tökum við dags daglega eftir breytingum sem verða í umhverfi okkar? 

 Ef breytingar eru gerðar á umhverfi munum við þá lengi eftir því hvernig 

umhverfið var áður en því var breytt? 

 Hvernig getur vinna eins og þessi nýst í öðru samhengi? 

þrívíð form 

ÞRÍVÍÐ FORM 

af jarðarinnar hálfu 

byrja allir dagar fallega 

þolinmóð snýst hún og snýst 

með trén og höfin og vötnin 

eyðimerkurnar og eldfjöllin 

okkur tvö og ykkur hin  

og öll dýrin  

  (Pétur Gunnarsson, 2003, bls. 23) 

Ljóð Péturs Gunnarssonar, af jarðarinnar hálfu, lýsir jörðinni okkar á mjög einfaldan 

og myndrænan hátt. Við sjáum fyrir okkur jörðina snúast í geimnum og á yfirborði 

hennar er náttúran, dýrin og við manneskjurnar. Hann lýsir þrívíðum fyrirbrigðum með 

aðferðum tvívíddarinnar á svipaðan hátt og þegar líkt er eftir þrívíðum heimi í 

teikningu á tvívíðum fleti með aðferðum sem blekkja augað. Hugur okkar býr til 

þrívíða mynd við lestur ljóðsins. Með því að raða stöfum saman í orð og tengja orðin 

saman innbyrðis býr Pétur til merkingabært samhengi sem birtir mynd í huga okkar af 

þrívíðum heimi.  

Hægt er að skoða yfirborð jarðarinnar sem áferð úr fjölbreyttum efnum og í 

ýmsum litum þar sem manneskjurnar og dýrin ferðast um, synda í sjónum, klífa fjöll 

og klöngrast yfir hraun og ófærur. Daglega erum við þátttakendur í þessum þrívíða 

heimi, í blíðu og stríðu. Lífræn, þrívíð form á ferð í náttúrulegu og manngerðu 

umhverfi. 

Í þrívíðum heimi sjáum við veröldina fyrir framan okkur ekki sem flata mynd í 

tveimur víddum, lengd og breidd heldur er þriðja víddin, dýptin, líka til staðar. „Jörðin 

undir fótum okkar teygir sig allt að endimörkum sjóndeildarhringsins. Við getum horft 

beint fram, til baka, litið til vinstri, litið til hægri, litið upp og litið niður.“ 3  

                                                                 
3 „The ground underneath our feet stretches all the way to the distant horizon. We can look straight ahead, look back, look to the 
left, look to the right, look up and look down“ (Wong, 1993, bls. 237). 

Við getum tekið þrívíða hluti og velt þeim og skoðað frá mismunandi 

sjónarhornum. Sjónarhornin eru breytileg eftir því hvaðan við horfum og til þess að 

öðlast fullan skilning á útliti þrívíðs forms verðum við að rannsaka það frá öllum 

hliðum. Það er í gegnum hugann sem við skynjum þrívíddina og fáum heildræna 

mynd af henni (Wong, 1993). 

Hinn margumtalaða Óla prik sjáum við í þrívídd sem tvær kúlur sem mynda 

höfuð og búk, hatturinn er sívalningur og fætur og hendur ferhyrningslaga staurar eða 

mjúkir sívalningar. Við getum gengið hringinn í kringum hann og séð hann frá ólíkum 

sjónarhornum og svo getum við ímyndað okkur að hann labbi af stað út í veröldina. 

Þrívíð form eru oft flokkuð sem lífræn form annars vegar og geómetrísk form 

hinsvegar. Við mennirnir höfum ekki látið okkur nægja að lifa í því umhverfi sem 

náttúran hefur boðið okkur og höfum því mótað umhverfið og búið til skjól og 

nytjahluti sem hafa auðveldað okkur lífsbaráttuna. Þau þrívíðu form sem hafa orðið til 

á þann hátt eru gjarnan kölluð manngerð form. Manngerð form eru gjarna búin til með 

hjálp tækja eða véla og þar hentar vel að vinna með slétt yfirborð, beinar línur og rétt 

horn. Formin eru því yfirleitt geómetrísk eða stærðfræðileg. Við sjáum þessi form allt í 

kringum okkur sem kassa, keilur, píramída, kúlur og sívalninga. Manngerð form þar 

sem unnið er með lífræn eða náttúruleg form eru hins vegar algengari í skreyti eða 

notuð af vinnuvistfræðilegum ástæðum (Wong, 1993). 

Listamaðurinn Rósa Gísladóttir hefur í verkum sínum unnið með manngerð 

form í umhverfinu. Í verki sínu Fossilium frá árinu 2012 vinnur hún með það sem hún 

kallar steingervinga nútímans. Í stað skelja eða annarra lífrænna forma úr umhverfinu 

tekur hún þekkt form eins og bolla og glös og steypir í gifs. Við þetta fjarlægist 

tenging okkar við notagildi formanna. Eftir stendur fagurfræðileg upplifun á formum 

sem okkur eru kunnug en merking þeirra og samhengi er breytt. Áherslan verður á 

formið en ekki notagildið sem venjulega stjórnar hversdagslegri upplifun okkar (Rósa 

Gísladóttir, 2012). 

Sólveig Aðalsteinsdóttir gerði verkið Drasl í plasti árið 1997. Þar vefur hún 

sellófani utan um ýmsa manngerða hluti þannig að útlínur hvers hlutar verða 

ógreinilegar og það sem við sjáum verður meira í ætt við lífræn form í umhverfinu en 

manngerð form (Eva Heisler, Gunnar Kvaran, Harpa Þórsdóttir og Jón Proppé, 

2011). Manngerðir hlutir vafnir sellófani fá þarna ásýnd lífræns forms.  

Náttúran er fyrirmynd mannsins þegar kemur að uppbyggingu forma og 

skilningi á eðli og uppbyggingu efna. „Náttúran skapar í raun form í samræmi við 

hvert einstakt efni, hlutverk, umhverfi og þörf.“ 4  

Þessi atriði eru mikilvæg, ekki aðeins í náttúrunni heldur einnig við gerð 

þrívíðra forma. Efni, uppbygging og hlutverk þarf að vinna saman. Huga þarf að 

tilgangi og umhverfi. Listamaðurinn, hönnuðurinn eða arkitektinn þarf að skoða og 

skilgreina hvað hann ætlar að gera, hvernig og til hvers. 

Ef við skoðum hvernig Wucius Wong skilgreinir þrívíð form þá tiltekur hann 

nokkra þætti sem eru einkennandi fyrir þau, svo sem lögun, liti og áferð. Lögunin sem 

gefur okkur hugmynd um ytri ásýnd, stærð eða umfang, er skoðuð út frá útreikningum 

á lengd, breidd og dýpt formsins. Litur greinir formið frá umhverfi sínu, hvort heldur 

það er náttúrulegur litur eða upprunalegur litur efnisins sem formið er úr eða tilbúinn 

litur sem formið hefur verið þakið með. Með áferð er átt við yfirborðseinkenni efnisins. 

Hún getur verið náttúruleg eða unnin í efnið. Yfirborð efnisins getur þannig verið 

gróft, fínt, matt, slétt, glansandi o.s.frv. (Wong, 1993). 

Í verkinu Málað landslag frá árinu 2009 notar Hrafnkell Sigurðsson grjót úr 

basalti og nælonhúðar það. Í verkinu breytir hann náttúrulegri áferð lífræns forms 

með því að húða það með efni úr iðnaði. Sterk andstæða efnanna leiðir hugann að 

ágangi mannsins á náttúruna og auðlindir hennar. Hann breytir ásýnd formanna og 

við það breytist merking þeirra og samhengi (Eva Heisler o.fl., 2011). 

Í skilgreiningu á tvívíddinni kemur fram að hægt sé með línunni að brúa bil milli 

tveggja punkta. Flötur myndast þegar línur eru tengdar saman og mynda þannig 

hornpunkta flatarins. Gerð línanna og sambandið þeirra á milli ákveður lögun 

flatarins. Þrívíð form má hins vegar segja að myndist þegar nokkrir fletir mætast á 

hugmyndafræðilegum punkti. Fletirnir mynda þannig yfirborð þrívíða formsins. 

Einkenni þrívíða formsins sem aðgreinir það frá fletinum er umfang þess (Wong, 

1993). 

Þrívíð form eru alls staðar í umhverfi okkar. Húsin í kringum okkur eru þrívíð, 

eldhúsáhöldin sem við skerum grænmetið með eru þrívíð, grænmetið sjálft líka og 

svo mætti lengi telja. Þrívíð form eru ekki eingöngu viðfangsefni listamanna. 

Arkitektar, hönnuðir, verkfræðingar og vísindamenn eru meðal þeirra sem rannsaka 

                                                                 
4 „Nature in fact creates her forms according to a particular material, function, environment and a set of needs“ (Munari, 2008, 

bls. 114). 

og vinna með þrívíð form.   

Hönnuðurinn Einar Þorsteinn Ásgeirsson hefur unnið frumkvöðlastarf tengt 

sjálfbærum og vistvænum byggingum og gert tilraunir með kúlulaga hús. Hann hefur 

helgað líf sitt rannsóknum á þrívíðum formum og verið m.a. í samstarfi við 

listamanninn Ólaf Elíasson. Rannsóknir hans beinast að rúmfræði og í verkum sínum 

vinnur hann með lögmál náttúrunnar og kannar hvernig beita megi þeim í arkitektúr, 

hönnun og myndlist. Verk hans eru ekki hugmyndafræðilegs eðlis eins og verk 

Kristjáns Guðmundssonar, heldur rannsóknir á formum þar sem unnið er með hugvit, 

sköpunarmátt og samhengi. Hugsmíð Einars, Gullinfang, er pakkanlegur flötungur. 

Einar lýsir Gullinfangi á eftirfarandi hátt: „Fimmfalt symmetrískt rými hefur þá 

eiginleika að slíkt form pakkar ekki rýmið. Ef þú tekur tening – og allir hafa átt svona 

kubba sem krakkar – þá gast þú raðað þeim saman og vissir að þetta var alveg þétt. 

Það var ekkert gat til. – En hér er gat!“ (Hafnarborg, 2011, bls. 24) 

Flötunginn Gullinfang getum við séð á ytra byrði tónlistarhússins Hörpu í 

Reykjavík. Tónlistarhúsið er samstarfsverkefni Henning Larsen Arkitekta í 

Kaupmannahöfn, Batterísins Arkitekta í Hafnarfirði og Ólafs Elíassonar listamanns. 

Hjúpurinn ber samstarfi Ólafs og Einars Þorsteins meðal annars vitni þar sem unnið 

er með form sem getur tengst íslenskri náttúru og fellur vel að henni (Harpa, e.d.). 

Jafnframt því að vera ytra byrði hússins er hjúpurinn tenging þess við umhverfið, 

hann er í samspili við rýmið utan við húsið þar sem ljós og birta leikur með honum.  

Rýmið er ólíkt þrívíða forminu að því leiti að ekki er hægt að taka það í 

höndina eða snerta það og skoða frá öllum hliðum. Rýmið er það pláss sem umlykur 

okkur, við hreyfum okkur í, erum meðvituð um og höfum möguleika á að móta með 

því að afmarka það á einn eða annan hátt með þrívíðum formum.  

Rowena Reed Kostellow kenndi iðnhönnun í Pratt Institute í New York, í meira 

en fimmtíu ár og þróaði kennsluaðferðir í faginu sem byggðust á vinnu með 

óhlutbundin form og hafa verið notaðar víða um heim. Hún telur að sú reynsla sem 

felst í að vinna á óhlutbundinn hátt með uppbyggingu forma stuðli að dýpri skilningi á 

spennunni sem myndast á milli formanna og staðsetningu þeirra í rýminu (Hannah, 

2002).  

Þegar við hreyfum form sem staðsett eru í rými breytist innbyrðis afstaða 

þeirra og um leið breytist rýmið sem umlykur þau. Rými verður á þann hátt eins og 

neikvætt form sem umlykur jákvætt form og hefur áhrif á upplifun okkar á forminu. 

Rýmið er ekki áþreifanlegt, en samt sem áður mikilvægt í skynjun okkar á 

umhverfinu.  

VANGAVELTUR og spurningar 

 Hver er munurinn á tvívíðu og þrívíðu formi? 

 Hver er munurinn á lífrænu formi og geómetrísku formi? 

 Hvar birtast geómetrísk form og manngerð form okkur helst? 

 Hvar birtast lífræn form okkur? 

 Hafa lífræn form annars vegar og geómetrísk form hins vegar mismunandi 

áhrif á okkur eða líðan okkar? 

VERKEFNI IV – lífræn form 

 

 

 

 

 

GRUNNÞÆTTIR  

sköpun - unnið er á skapandi hátt með lífræn form og gerðar tilraunir með mótun, 

hlutföll, áferð og samsetningu þeirra 

læsi - nemandi rannsakar umhverfið með lífræn form í huga og verður þannig læs á 

hvar þau eru að finna og hvað einkennir þau í umhverfinu 

sjálfbærni - nemandi vinnur með lífræn form í náttúrunni eða á grænum svæðum í 

nærumhverfi sínu og gerir sér þannig betur grein fyrir hvar þau er að finna, hvað 

einkennir þau í umhverfi okkar og hver áhrif þeirra eru á okkur 

HÆFNIÞREP 

Nám á 2. þrepi  

LÆRDÓMSVIÐMIÐ – þekking, leikni, hæfni 

Að nemandi: 

 þekki lífræn form og skilji hvernig þau birtast í umhverfinu 

 geri sér grein fyrir hvernig vinna má með efni eins og leir til þess að móta 

lífræn form  

 sé fær um að skapa áhugaverð verk með tilraunum og rannsókn á mótun 

lífrænna forma í skapandi vinnu þar sem lögð er áhersla á persónuleg 

vinnubrögð ásamt því að nemandi gerir sér grein fyrir fjölbreyttum 

möguleikum myndrænnar tjáningar 

 geti tekið þátt í samræðu um hugmyndalegan og verklegan bakgrunn 

vinnunnar og tengt hana við lífræn form, í náttúrulegu, manngerðu og 

menningarlegu umhverfi 

  geti tengt umfjöllun um eigin verk og samnemenda við verk listamanna, 

hönnuða eða arkitekta sem unnið hafa með lífræn form í umræðu sem byggir 

á virðingu fyrir ólíkum skoðunum og hugmyndum  

ÁÆTLAÐUR TÍMI – 10 kennslustundir 

Kynning á hugtökum og verkefni – 1 kennslustund 

Rannsóknarleiðangur – 1 kennslustund 

Verkefnavinna – 4 kennslustundir 

Frágangur og uppsetning verkefna – 1 kennslustund  

Kynning og umræður – 1 kennslustund 

Frágangur skissubókar – 2 kennslustundir 

TILLAGA AÐ EFNUM OG ÁHÖLDUM  

Skissubók, teikniáhöld, leir, verkfæri fyrir leir, lífræn form úr umhverfinu. 

HUGTÖK 

Lítið, stórt, samsett, lífrænt, geómetrískt, náttúrulegt, hlutbundið, óhlutbundið, hlutföll, 

stærðir, áferð, abstrakt, eftirmynd, raunsæi, notagildi. 

 

RANNSÓKNARLEIÐANGUR – tenging við umhverfið 

 Nemendur fara í leiðangur út í náttúrulegt umhverfi eða á grænt svæði í 

nágrenni sínu. Þeir leita að lífrænum formum eins og t.d. skeljum, steinum, 

greinum og hraunmolum sem á vegi þeirra verða. Gott er að safna nokkum 

formum þannig að nemandi hafi úr einhverju að velja í verkefnavinnunni. 

ÚRVINNSLA  

 Valið er eitt form eða fleiri til að vinna með. Eftirmyndir af formunum eru 

mótaðar í leir og stækkaðar upp eftir þörfum. Þær geta verið mjög nákvæmar 

eða abstrakt. 

 Ef fleiri form en eitt er valið má setja ólík form saman og búa til eitt úr tveimur 

eða fleiri.  

 Hægt er að vinna áfram með formin t.d. út frá hugmyndinni um notagildi. 

 Brenna má leirinn og gera verkið þannig varanlegt ef aðstaða er fyrir hendi.  

 Ljósmyndir eru teknar af vinnuferlinu og endanlegri útkomu. 

 Verkum er stillt upp, þau rædd og sett í samhengi í gagnrýnni umræðu. 

AÐRAR HUGMYNDIR  

 Hægt er að taka afsteypur af formunum sem mótuð voru og steypa í annað 

efni. Ef slíkt er gert er áhugavert að fjalla um hvað átt er við þegar talað eru 

um jákvæð og neikvæð form.  

UMRÆÐUR OG GAGNRÝNI – hugmyndir að spurningum og umræðuefnum 

 Hvernig getum við skilgreint lífrænt form? 

 Hvar sjáum við manngerð lífræn form í umhverfinu? 

 Hvað er eftirlíking? 

 Hvað er raunsæi? 

 Hvað er abstraksjón? 

 Hvenær hafa form notagildi? 

 Hvernig birtast lífræn form í verkum listamanna, hönnuða eða arkitekta?  

 Hvernig er hægt að vinna áfram með hugmyndirnar?  

 Er hægt að þróa svona hugmyndir sem skúlptúra, nytjahluti eða byggingar? 

FRÓÐLEIKSMOLINN  

Hrafnkell Sigurðsson: Málað landslag frá árinu 2009. Landbúnaðarháskóli Íslands. 

Hvanneyri. 

http://www.hrafnkellsigurdsson.com/works/commissions/index.html 

  

http://www.hrafnkellsigurdsson.com/works/commissions/index.html

VERKEFNI V – samsett form 

 

 

 

 

 

GRUNNÞÆTTIR  

sköpun – unnið er á skapandi hátt með fundið efni við gerð þrívíðra forma  

læsi – nemandi verður læs á formræn einkenni og möguleika efnis eins og t.d. 

umbúða og áttar sig á hvernig merking þess breytist þegar unnið er með það í öðru 

samhengi en venjulega  

sjálfbærni – meðvitund nemenda um ástæður og afleiðingar ofgnóttar í samfélaginu 

verður meiri um leið og þeir skoða möguleika á endurnýtingu efnis sem fellur til í 

miklu magni daglega og við lítum á sem rusl 

HÆFNIÞREP   

Nám á 2. þrepi  

LÆRDÓMSVIÐMIÐ – þekking, leikni, hæfni 

Að nemandi: 

 þekki og skilji hvernig form birtast í fundnu efni eða umbúðum sem við höfum 

fyrir augunum dags daglega 

 þekki hvernig vinna má með fundið efni eins og umbúðir og setja það saman í 

þrívíð form  

 sýni frumkvæði og skapandi nálgun við gerð áhugaverðra verka þar sem 

gerðar eru tilraunir með ólíkar samsetningar í skapandi vinnu og lögð er 

áhersla á persónuleg vinnubrögð  

 geti tekið þátt í samvinnu með sameiginlegt markmið heildarinnar að 

leiðarljósi 

 geti tekið þátt í uppbyggilegri og frjórri umræðu um hugmyndalegan og 

verklegan bakgrunn verka sinna og persónulega sýn sína á viðfangsefnið 

 geta tekið þátt í samræðum sem byggjast á virðingu fyrir ólíkum skoðunum og 

hugmyndum og tengjast umhverfi, menningu og samfélagi ásamt verkum 

listamanna, hönnuða eða arkitekta  

 geti velt fyrir sér menningarlegum og samfélagslegum ástæðum og 

afleiðingum ofgnóttar í samræðum við samnemendur 

ÁÆTLAÐUR TÍMI – 10 kennslustundir 

Kynning á hugtökum og verkefni – 1 kennslustund 

Rannsóknarleiðangur – 1 kennslustund 

Verkefnavinna – 4 kennslustundir 

Frágangur og uppsetning verkefna – 1 kennslustund  

Kynning og umræður – 1 kennslustund 

Frágangur skissubókar – 2 kennslustundir 

TILLAGA AÐ EFNUM OG ÁHÖLDUM 

Myndavél, skissubók, teikniáhöld, pappír, lím, límbyssur, fundið efni. 

HUGTÖK 

Þrívíð form, hringur, kúla, ferhyrningur, kassi, þríhyrningur, píramídi, keila, 

geómetrísk form, nytjahlutur, rusl, abstrakt form, fundið efni, endurnýting, fegurð, 

ljótleiki. 

 

 

 

 

 

RANNSÓKNARLEIÐANGUR – tenging við umhverfið  

 Nemendur safna saman fundnu efni úr umhverfinu, skólanum eða að heiman 

sem byggist á einhvern hátt á geómetrískum formum. Gott er að takmarka sig 

við verðlaust efni. 

ÚRVINNSLA  

 Nemendur raða upp þeim efnivið sem safnast hefur og skoða hvað einkennir 

formin, hvaða geómetrísku form birtast í þeim: þríhyrningar, ferhyrningar, 

marghyrningar, hringir o.s.frv.  

 Gott er að vanda uppsetningu eða flokkun á efninu þannig að það fái ákveðna 

virðingu eða jafnvel fagurfræðilega ásýnd.  

 Nemendur velja sér efni eftir þörfum og gera tilraunir með að setja saman lík 

og ólík form.  

 Hægt er að nota t.d. límbyssur eða málningarlímband til að setja hlutina 

saman.  

 Vinna má með fegurð og ljótleika eða andstæður í formum. Hvaða 

samsetningar eru fallegar? Hvaða samsetningar eru ljótar? Fara form hlutanna 

að tala öðruvísi til okkar þegar búið er að breyta samhengi þeirra?  

 Niðurstöður geta verið margskonar og fleiri en ein.  

 Nemendur geta unnið einir og leitað eftir „persónulegum tón“ í vinnu sinni eða 

unnið saman í pörum eða í litlum hópum og þurfa þar að ná samkomulagi um 

þær leiðir sem farnar eru.  

 Verkefnum er stillt upp og þau ljósmynduð. 

 Verk eru rædd í gagnrýnni umræðu og sett í samhengi. 

AÐRAR HUGMYNDIR  

 Einnig er mögulegt að gera verk þar sem unnið er eingöngu með uppröðun, 

flokkun og samhengi í stað samsetningar. 

UMRÆÐUR OG GAGNRÝNI – hugmyndir að spurningum og umræðuefnum 

 Hvernig form einkenna manngerða hluti? 

 Breyttist sýn okkar á fundna efnið þegar við höfðum unnið með það og sett í 

annað samhengi? 

 Hvernig birtist fegurð og ljótleiki í verkunum? 

 Hvað er fallegt? 

 Hvað er ljótt? 

FRÓÐLEIKSMOLINN 

Sólveig Aðalsteinsdóttir. Drasl í plasti frá árinu 1997. Eign listamannsins.  

http://fyll.this.is/artists/solveig/index.html 

Rósa Gísladóttir Fossilium frá árinu 2012. Eign listamannsins. 

http://www.umm.is/UMMIS/Listamenn/Listamadur/46 

 

 

 

 

 

 

 

 

 

 

 

 

 

 

 

  

http://fyll.this.is/artists/solveig/index.html
http://www.umm.is/UMMIS/Listamenn/Listamadur/46

VERKEFNI VI – geómetrísk form  

 

Jes Einar Þorsteinsson: Bygging við Laugardalslaug                                          Studio Granda: Viðbygging við Laugalækjarskóla 

 

GRUNNÞÆTTIR  

sköpun – unnið er á skapandi hátt með byggingar í umhverfinu og gerðar tilraunir 

með gerð forma þar sem fletir bygginga eru notaðir til að byggja upp ný form  

læsi – nemandi skoðar byggingar í nærumhverfi sínu og verður læsari á formræna 

eiginleika þeirra og um leið þess manngerða umhverfis sem honum er búið 

sjálfbærni – meðvitund og skilningur nemandans á umhverfi sínu eykst 

HÆFNIÞREP   

Nám á 2. þrepi  

LÆRDÓMSVIÐMIÐ – þekking, leikni, hæfni 

Að nemandi: 

 þekki og skilji hvað átt er við með geómetrískum formum 

 geri sér grein fyrir því hvernig vinna má með fleti bygginga við gerð þrívíðra 

geómetrískra forma  

 sýni frumkvæði við sköpun áhugaverðra verka þar sem gerðar eru tilraunir 

með ólíkar samsetningar í skapandi vinnu, áhersla lögð á persónuleg 

vinnubrögð og að nemandi gerir sér grein fyrir fjölbreyttum möguleikum 

myndrænnar tjáningar 

 geti sagt á skýran hátt frá hugmyndalegum og verklegum bakgrunni verka 

sinna og persónulegri sýn sinni á viðfangsefnið 

 geti tekið þátt í samræðum um eigin verk og samnemenda sem byggir á 

virðingu fyrir ólíkum skoðunum og hugmyndum sem tengjast umhverfi, 

menningu og samfélagi ásamt verkum listamanna, hönnuða eða arkitekta 

sem unnið hafa með mótun manngerðs umhverfis, bygginga og forma 

ÁÆTLAÐUR TÍMI – 10 kennslustundir 

Kynning á hugtökum og verkefni – 1 kennslustund 

Rannsóknarleiðangur – 1 kennslustund 

Verkefnavinna – 4 kennslustundir 

Frágangur og uppsetning verkefna – 1 kennslustund  

Kynning og umræður – 1 kennslustund 

Frágangur skissubókar – 2 kennslustundir 

EFNI OG ÁHÖLD  

Myndavél, skissubók, pappír, karton, dúkahnífur, lím, ljósaborð. 

HUGTÖK  

Geómetrísk form, fletir, byggingar, samsetning, uppbygging, opið, lokað, lítið, stórt, 

bogið, beint.  

 

RANNSÓKNARLEIÐANGUR – tenging við umhverfið 

 Skoðuð eru geómetrísk form bygginga í umhverfinu.  

 Nemendur velja sér viðfangsefni þar sem þeir ljósmynda mismunandi fleti 

bygginga frá ólíkum sjónarhornum.  

ÚRVINNSLA  

 Nemendur nota fleti bygginga sem þeir hafa ljósmyndað sem uppsprettu 

hugmynda fyrir gerð geómetrískra forma.  

 Gott er að vinna verkefnið í karton eða pappír sem hægt er að brjóta og skera. 

Efnið þarf að vera það þykkt að það haldi forminu.  

 Hægt er að blanda saman mismunandi flötum ólíkra bygginga og búa þannig 

til ný form sem geta verið annaðhvort opin eða lokuð. 

 Gott er að nota lýsingu við myndatöku á formunum til að draga fram einkenni 

þeirra 

 Verkefnum er stillt upp og þau ljósmynduð. 

 Verk eru rædd í gagnrýnni umræðu og sett í samhengi. 

AÐRAR HUGMYNDIR  

 Þrívítt form er mótað með því að vinna með stigmögnun lögunar eða stærðar 

flata nema unnið sé með hvort tveggja. Gott er að vinna með þróun á 10 – 20 

flötum.  

 Betra er að hafa bil á milli flatanna þannig að hver flötur verði sýnilegur en 

myndi um leið þrívíða heild.  

 Niðurstaðan verður þrívítt form sem byggt er á flötum líkt og brauð sem skorið 

er í sneiðar og sett saman upp á nýtt. 

UMRÆÐUR OG GAGNRÝNI – hugmyndir að spurningum og umræðuefnum 

 Tengið þið geómetrísku formin sem þið gerðuð við hús eða byggingu? 

 Hvaða form fannst ykkur vera áberandi í umhverfinu? 

 Hvers vegna getur það skipt máli hvernig formum er raðað saman í 

umhverfinu? 

 Hvaða áhrif hefur það á okkur þegar byggingar sem standa saman í 

umhverfinu eru byggðar upp á ólíkum formum? 

 Hvaða áhrif hefur það á okkur þegar byggingar eru mjög líkar eða eins á 

ákveðnu svæði? 

FRÓÐLEIKSMOLINN 

Einar Þorsteinsson. Gullinfang. Viðtal við Einar sem tekið var af Guðmundi Oddi 

Magnússyni og birtist í sýningarskránni Einar Þorsteinn. Hugvit árið 2011.  

 



48 

 

Glerhjúpur Tónlistarhússins Hörpu í Reykjavík. Hönnun í samvinnu Ólafs Elíassonar 

við aðalhönnuði Hörpu, Henning Larsen Arkitekta í Kaupmannahöfn og Batteríið 

Arkitekta Hafnarfirði. 

http://harpa.is/harpa/um-horpu/honnunin 

 

 

 

 

 

 

 

 

 

 

 

 

 

  

http://harpa.is/harpa/um-horpu/honnunin

RÝMI 

Skoðun á flötum í rými snýst um tengsl – hvernig fletir líta út hver í 

tengslum við annan. Svarið er ekki já eða nei – það er já í ákveðnu 

samhengi eða nei í öðru samhengi.5 

Í verkinu Pedestrian vibes study frá árinu 2004 festir Ólafur Elíasson myndlistarmaður 

led-ljós á mismunandi staði á manneskju sem er á hreyfingu. Myndavél tekur mynd af 

ljósinu sem birtist okkur sem lína og tilraun er gerð til að gera rými sýnilegt með 

hreyfingu. Í verkinu reynir Ólafur að skrásetja rýmið sem í eðli sínu er mjög abstrakt 

fyrirbrigði (Engberg-Pedersen, 2012, bls. 144-5). Skrásetningin verður okkur sýnileg 

vegna ljóssins. Rýmið sjálft birtist okkur ekki í raun.  

Segja má að rými sé eitthvað sem við upplifum en sjáum ekki. Við skynjum 

eða verðum meðvituð um staðsetningu okkar í rými í tengslum við aðra hluti í 

umhverfinu. Við skynjum dýpt og fjarlægð sem hjálpar okkur að ná áttum í 

umhverfinu (Encyclopædia Britannica, e.d.). Hægt er að skilgreina rými sem svæði 

sem til verður við gerð eða uppbyggingu forma. Til verða form á milli formanna. Þetta 

svæði köllum við rými eða neikvæð form. Þessi svæði á milli formanna skapa 

rýmisupplifun okkar. Stærð rýmis sem markast af hæð, lengd og breidd hefur áhrif á 

okkur og okkar daglega líf. Afstaða milli veggja, gólfs og lofts skiptir máli fyrir okkur. 

Við verjum stórum hluta lífs okkar inni í húsum, umlukin veggjum sem skapa það rými 

sem við lifum og störfum í (Frid, 2011). Ef það þrengir að okkur á einhvern hátt þá 

tölum við um að við þurfum á auknu rými að halda. Það rými getur verið raunveruleg 

þörf fyrir meira pláss, það getur líka verið huglægt eða tilfinningalegt rými.  

Við setjum rými líka í samhengi við umhverfið, víðáttur og óbyggðir náttúrunnar 

þar sem engin mörk eru á útsýninu önnur en sjóndeildarhringurinn. Finnbogi 

Pétursson tengir verk sitt Current, sem stendur í nágrenni Vatnsfellsvirkjunar og er frá 

árinu 2005, við umhverfið og náttúru í vinnu sinni með rými og hljóð. Steinsteyptur 

gangur sem er byggður á þann hátt að þegar vindur blæs úr norðri í gegnum rauf í 

öðrum enda hans myndast 50 riða tónn sem hljómar úr verkinu. Virkjunin sjálf 

framleiðir rafmagn sem hefur sömu sveiflu eða 50 rið (Finnbogi Pétursson, 2015). 

                                                                 
5 „The study of planes in space is all about relationships - how the planes look in relation to each other. The answer is not yes or 
no- it´s yes in relation to something else or no in relation to something else“ (Hannah, 2002, bls.120). 

Verk listamanna geta líka beint sjónum áhorfenda að umhverfinu og rýminu 

umhverfis verkið, jafnvel fremur en verkinu sjálfu. Í verki Magnúsar Pálssonar, frá 

árinu 1976, Sekúndurnar þar til Sikorskyþyrlan snertir, hefur hann gert afsteypu af 

rýminu sem myndast milli dekkja þyrlu Landhelgisgæslunnar, augnabliki fyrir 

lendingu, og jarðarinnar. Kubbarnir eru þrír og mynda þríhyrning á gólfi. Magnús gerir 

rými sem við sjáum ekki og erum ekki meðvituð um sýnilegt og áþreifanlegt með því 

að steypa það í fast efni (Dagný Heiðdal o.fl., 2011). Hugmyndin um augnablikið 

verður sýnilegt og neikvætt rými verður jákvætt. 

Rými er mikilvægt í tengslum við þrívíð form. Wong (1993) talar um form sem 

jákvætt rými sem sé umlukið neikvæðu rými og öfugt. Rými er flatt þegar það umlykur 

flöt á tvívíðum fleti. Hægt er að vinna myndbyggingu á tvívíðum fleti þannig upp að 

við fáum tilfinningu fyrir dýpt. Rýmið er samt sem áður flatt, en sjónblekkingin gefur 

okkur aðra tilfinningu. Þegar við skoðum rými í tengslum við þrívíð form þá erum við 

að fjalla um rýmið sem umlykur formið eða það rými sem formið umlykur.  

Myndlistarmaðurinn Katrín Sigurðardóttir hefur unnið með rými í verkum 

sínum. Verkið The Green Grass of Home sem hún gerði árið 1997 er taska. Þegar 

hólf töskunnar eru opnuð kemur í ljós módel af almenningsgarði eða friðlandi í 

nágrenni við heimili listamannsins á mismunandi tímum. Verkið er smækkuð mynd af 

umhverfinu (Katrín Sigurðardóttir, 1997). Rýmistilfinning okkar breytist, við sjáum 

umhverfið í allt öðru samhengi og sjónarhornið verður annað en þegar við göngum 

um sama svæði. Við þekkjum umhverfið, en um leið er það nýtt fyrir okkur. Þegar 

taskan lokast umlykur hún rýmið, en þegar hún er opin breytist hún í ramma utan um 

verkið og rýmið umhverfis það verður opið og afmarkast af sýningarsalnum. Þrívíða 

formið sjálft er alltaf eins en samhengið við rýmið umhverfis er breytilegt eftir því hvort 

taskan er lokuð eða opin. 

VANGAVELTUR og spurningar 

 Hvernig upplifum við rými? 

 Hvað hefur áhrif á þá upplifun? 

 „Persónulegt rými“ hvað er það? 

 Hverjir eru það sem helst vinna með rými? 

 Getur rými haft áhrif á líðan okkar? 

 Getur rými haft áhrif á félagsleg samskipti fólks? 

VERKEFNI VII – rými  

 

 

 

 

 

GRUNNÞÆTTIR 

sköpun - unnið er á skapandi hátt með rými þar sem gera þarf tilraunir og leita lausna 

á viðfangsefni 

læsi – læsi nemanda á umhverfið eykst í leit hans að gleymdum eða lítið áberandi 

rýmum og vinnu með þau  

sjálfbærni - verkefnið eykur meðvitund og skilning nemandans á mótun umhverfisins 

og hvernig hægt er að vinna með það og bæta  

HÆFNIÞREP 

Nám á 2. þrepi  

LÆRDÓMSVIÐMIÐ – þekking, leikni, hæfni 

Að nemandi: 

 þekki og skilji hvað átt er við með hugtakinu rými 

 hafi skilning á hvernig vinna má með rými út frá aðferðum formfræðinnar 

 sýni frumleika og skapandi nálgun við gerð verks þar sem áhersla er á vinnu 

með rými  

 geti tekið þátt í umræðum um hugmyndalegan og verklegan bakgrunn vinnu 

sinnar og samnemenda og persónulega sýn sína á viðfangsefnið 

 sé fær um að taka þátt í samræðum sem byggja á virðingu fyrir ólíkum 

skoðunum og hugmyndum og tengjast umhverfi, menningu og samfélagi 

ásamt verkum listamanna, hönnuða eða arkitekta sem unnið hafa með rými  

ÁÆTLAÐUR TÍMI – 10 kennslustundir 

Kynning á hugtökum og verkefni – 1 kennslustund 

Rannsóknarleiðangur – 1 kennslustund 

Verkefnavinna – 4 kennslustundir 

Frágangur og uppsetning verkefna– 1 kennslustund  

Kynning og umræður – 1 kennslustund 

Frágangur skissubókar – 2 kennslustundir 

TILLAGA AÐ EFNUM OG ÁHÖLDUM 

Myndavél, skissubók, karton, pappír, fundið efni, litir, teikniverkfæri, dúkahnífur, lím, 

penslar. 

HUGTÖK 

Rými, stærðir, hlutföll, skali, fletir, opið, lokað, birta, myrkur, þröngt, vítt, hátt, lágt, 

persónuleg, ópersónulegt, notagildi, upplifun, áferð, litur. 

 

 

 

 

 

RANNSÓKNARLEIÐANGUR – tenging við umhverfið 

 Nemendur velja sér rými til að vinna með. Skoða á rými sem eru á einhvern 

hátt leynileg, lítið áberandi eða gleymd. Nemendur taka ljósmyndir og slá máli 

á stærð rýmisins. 

ÚRVINNSLA  

 Vinna á með hugmyndir að því hvernig breyta má rými með aðferðum 

formfræðinnar til þess að það verði meira áberandi, aðlaðandi, persónulegra 

eða nýtist á einhvern hátt.  

 Búa á til módel af formum eða flötum sem móta rýmið. Huga þarf að hlutföllum 

og skala.  

 Vinna á með formrænar lausnir sem byggjast á hugtökum formfræðinnar í 

tengslum við rýmið.  



54 

 

 Verkefnum er stillt upp og þau ljósmynduð. 

 Verk eru rædd í gagnrýnni umræðu og sett í samhengi. 

AÐRAR HUGMYNDIR 

 Vinna má með hugmyndina á annan hátt, t.d. með því að skoða áhrif ljóss, 

skugga eða litar á ákveðið rýmið.  

 Hópurinn getur líka unnið með breytingar á sama rými í nærumhverfinu þannig 

að hægt sé að bera saman niðurstöður mismunandi einstaklinga á sama 

svæðinu. 

UMRÆÐUR OG GAGNRÝNI – hugmyndir að spurningum og umræðuefnum 

 Hvernig getum við búið til eitthvað aðlaðandi úr einhverju sem er óaðlaðandi? 

 Hvernig er persónulegt rými? 

 Hvernig er ópersónulegt rými? 

 Hvernig rými eru skuggaleg, gleymd, óþægileg og vekja upp ótta o.s.frv. 

 Hvernig rými auka vellíðan okkar? 

